
Аллоҳ таоло айтади: «Барчангиз Аллоҳнинг арқонига (Қуръонга)
боғланингиз ва бўлинмангиз!» (Оли Имрон: 103).

عَنْ عَرْفَجَةَ رَضِيَ اللَّهُ عَنْهُ قَالَ سَمِعْتُ رَسُولَ
اللَّهِ صَلَّى اللَّهُ عَلَيْهِ وَسَلَّمَ يَقُولُ «إِنَّهُ
سَتَكُونُ هَنَاتٌ وَهَنَاتٌ فَمَنْ أَرَادَ أَنْ يُفَرِّقَ أَمْرَ
هَذِهِ الأُمَّةِ وَهِيَ جَمِيعٌ فَاضْرِبُوهُ بِالسَّيْفِ كَائِنًا
.(مَنْ كَانَ» (رواه مسلم

Арфажа розияллоҳу анҳудан ривоят қилинади: Мен Расулуллоҳ
соллаллоҳу алайҳи ва салламнинг шундай деганларини эшитганман:
«Келажакда кўп фитна ва фасодлар юз беради. Кимда-ким ушбу
умматнинг жам бўлиб турган ишини бўлиб ташлашни истаса, ким
бўлишидан қатъий назар, уни қилич билан чопинглар!» (Имом
Муслим ривояти).

عَنْ أَبِي هُرَيْرَةَ رَضِيَ اللَّهُ عَنْهُ قَالَ قَالَ رَسُولُ
اللَّهِ صَلَّى اللَّهُ عَلَيْهِ وَسَلَّمَ: «إِنَّ اللَّهَ يَرْضَى
لَكُمْ ثَلاثًا وَيَكْرَهُ لَكُمْ ثَلاثًا، فَيَرْضَى لَكُمْ أَنْ
تَعْبُدُوهُ وَلا تُشْرِكُوا بِهِ شَيْئًا وَأَنْ تَعْتَصِمُوا
بِحَبْلِ اللَّهِ جَمِيعًا وَلا تَفَرَّقُوا وَيَكْرَهُ لَكُمْ قِيلَ
.(وَقَالَ وَكَثْرَةَ السُّؤَالِ وَإِضَاعَةِ الْمَالِ» (رواه مسلم

Абу Ҳурайра розияллоҳу анҳудан ривоят қилинади: Расулуллоҳ
соллаллоҳу алайҳи ва саллам айтдилар: «Аллоҳ таоло сизлардан уч
нарсага рози бўлади ва уч нарсани ёқтирмайди. Унга ибодат
қилишингизга, Унга бирон нарсани шерик қилмаслигингизга,
барчангиз Аллоҳнинг арқонига боғланишингиз ва бўлинмаслигингизга
рози бўлади, миш-миш сўзлар айтишингизни, кўп савол беришингизни
ва молни беҳуда совуришингизни ёқтирмайди» (Имом Муслим

ривояти).

عَن الْعِرْبَاضِ بْنِ سَارِيَةَ قال صَلَّى بِنَا رَسُولُ اللَّهِ
صَلَّى اللَّهُ عَلَيْهِ وَسَلَّمَ ذَاتَ يَوْمٍ ثُمَّ أَقْبَلَ
عَلَيْنَا فَوَعَظَنَا مَوْعِظَةً بَلِيغَةً ذَرَفَتْ مِنْهَا
الْعُيُونُ وَوَجِلَتْ مِنْهَا الْقُلُوبُ فَقَالَ قَائِلٌ يَا
رَسُولَ اللَّهِ كَأَنَّ هَذِهِ مَوْعِظَةُ مُوَدِّعٍ فَمَاذَا
تَعْهَدُ إِلَيْنَا فَقَالَ: «أُوصِيكُمْ بِتَقْوَى اللَّهِ
وَالسَّمْعِ وَالطَّاعَةِ وَإِنْ عَبْدًا حَبَشِيًّا فَإِنَّهُ مَنْ
يَعِشْ مِنْكُمْ بَعْدِي فَسَيَرَى اخْتِلافًا كَثِيرًا فَعَلَيْكُمْ
بِسُنَّتِي وَسُنَّةِ الْخُلَفَاءِ الْمَهْدِيِّينَ الرَّاشِدِينَ
تَمَسَّكُوا بِهَا وَعَضُّوا عَلَيْهَا بِالنَّوَاجِذِ وَإِيَّاكُمْ
وَمُحْدَثَاتِ الأُمُورِ فَإِنَّ كُلَّ مُحْدَثَةٍ بِدْعَةٌ وَكُلَّ
(بِدْعَةٍ ضَلالَةٌ» (رواه أبو داود والترمذي

Ирбоз ибн Сория розияллоҳу анҳудан ривоят қилинади: Бир куни
Расулуллоҳ соллаллоҳу алайҳи ва саллам намоздан сўнг бизларга
юзланиб, ғоят таъсирли мавъиза қилдилар, бундан кўзлар ёшланиб,
дилларга (Аллоҳдан) қўрқув тушди. Шунда бировимиз: «Ё Расулуллоҳ,
бу сўзларингиз гўё видолашувчининг насиҳатига ўхшайди, бизларни
нимага тавсия қиласиз?», деб сўради. «Сизларни Аллоҳдан тақво
қилишга ва ҳабаш қул (амир қилинган) бўлса-да қулоқ солишга ва
итоат қилишга васият қиламан. Чунки, мендан кейин яшаганларингиз
тез орада кўп ихтилофларни кўради. Бас, менинг суннатимни ҳамда
ҳидоят ва тўғри йўл устидаги халифаларнинг суннатларини лозим
тутинглар, уларни маҳкам ушланглар ва тишларингиз билан (яъни,
қаттиқ) ёпишинглар. (Динда) янги пайдо қилинган ишлардан
сақланинглар. Зеро, ҳар бир янги пайдо қилинган иш бидъат ва ҳар
бир бидъат залолатдир», дедилар (Абу Довуд ва Термизий
ривоятлари).

Шарҳ:

Ислом дини жамоат, иттифоқлик ва ҳақ устида бирлашиш динидир.
Шунинг учун Аллоҳ таоло ва Расули соллаллоҳу алайҳи ва саллам
бўлиниш ва ихтилофдан қайтарганлар. Зеро, бу билан
келишмовчиликлар, сафларнинг бўлиниши, қувватнинг кетиши,
фитналар келиб чиқиши ва душманларга қулай имконият яратиб
бериш ҳосил бўлади.

Бугунги дарсдан олинадиган фойдалар:

Аллоҳнинг Китобига маҳкам боғланишга буюрилганмиз;1.
Ихтилоф ва бўлинишлардан қаттиқ қайтарилганмиз;2.
Келишмовчиликлар пайдо бўлганда Қуръон Карим ва Расулуллоҳ3.
соллаллоҳу алайҳи ва салламнинг суннатларига мурожаат қилиш
зарур.


